	[image: ]
	








	[image: ]
	









HITZARMENA, EUSKAL AUTONOMIA ERKIDEGOKO ADMINISTRAZIO OROKORRAREN ETA ARABAKO FORU ALDUNDIAREN ARTEKOA, ARABAKO LURRALDE HISTORIKOAN GARRAIOAREN ARLOKO DATU AURRERATUAK SORTZEKO EUROPAR BATASUNAK FINANTZATZEN DUEN BERRESKURATZE, ERALDATZE ETA ERRESILIENTZIA PLANAREN ESPARRUAN (NEXT GENERATION EU).

Gasteiz, 2022ko _________aren ___(a)



BILDU DIRENAK:

Batetik, Ignacio Maria Arriola Lopez jauna, Eusko Jaurlaritzako Lurralde Plangintza, Etxebizitza eta Garraio sailburua den aldetik, Euskal Autonomia Erkidegoko Administrazio Orokorraren ordezkaria gisa. Hitzarmen hau sinatzeko baimena eman zaio Gobernu Kontseiluaren 2022ko _______aren __(e)ko erabakiaren bidez.

Bestetik, Carlos Ibarlucea Martínez jauna, Arabako Foru Aldundiko Bide Azpiegituren eta Mugikortasunaren Saileko foru diputatua.

Parte hartzen dutenek HITZARMEN hau sinatzeko legezko gaitasuna onartzen diote elkarri, eta honako hau


ADIERAZTEN DUTE:

I. Autonomia Estatutuaren 10.32 artikuluan xedatutakoaren arabera, Euskal Autonomia Erkidegoak eskumen esklusiboa dauka honako arlo hauetan, besteak beste: trenbideak; lehorreko, itsasoko, ibaietako eta kable bidezko garraioak; portuak, heliportuak, eta aireportuak; Euskal Autonomia Erkidegoko Meteorologia Zerbitzua (Konstituzioaren 149.1.20 artikuluan xedatutakoa eragotzi gabe); garraioaren arloko kontratazio zentroak eta karga terminalak.

Euskal Autonomia Erkidegoaren eskumeneko arlo horietako egitekoak Eusko Jaurlaritzako Lurralde Plangintza, Etxebizitza eta Garraio Sailari esleitu zaizkio Lehendakariaren 18/2020 Dekretuaren 11. artikuluaren bidez (18/2020 Dekretua, irailaren 6koa, Euskal Autonomia Erkidegoko Administrazioko Sailak sortu, ezabatu eta aldatzen dituen eta sail bakoitzaren eginkizunak eta jardun arloak zehazten dituena) eta 11/2021 Dekretuaren bidez (11/2021 Dekretua, urtarrilaren 19koa, Lurralde Plangintza, Etxebizitza eta Garraio Sailaren egitura organikoa eta funtzionala ezartzekoa).

Lurralde Plangintza, Etxebizitza eta Garraio Sailaren egitekoetako bat bere eskumeneko arloekin lotutako sektoreei laguntzeko politika gauzatzea da, eta esleituta dauzkan ahalmenetako bat Euskal Autonomia Erkidegoan bidaiarien garraioa antolatzea eta horren plangintza egitea da, 11/2021 Dekretuak 15.2 artikuluaren d) apartatuan ezartzen den bezala.

II. Azaroaren 25eko 27/1983 Legeak, Autonomia Elkarte Osorako Erakundeen eta bertako Kondaira Lurraldeetako Foruzko Ihardutze Erakundeen arteko harremanei buruzkoak (LHL), honako hau ezartzen du 10. artikuluan; “Euskal Autonomia Erkidegoko erakunde erkideei dagozkie errepideko garraio mekanikoen arloko legeria, arau-garapena, goi-ikuskapena, plangintza eta koordinazioa, lurralde historikoek oraingo Arabak bere lurraldean dituen ahalmen eta izaera berarekin, Estatuarekin indarrean dauden hitzarmenen arabera”.

Halaber, Arabako Foru Aldundiak eskumenak dauzka bere lurraldearen barruan errepidetik doazen garraio mekanikoen alorrean, honako hauek kontuan izanik: LHLaren 10. artikuluan xedatutakoa; uztailaren 30eko 5/1987 Lege Organikoa, Estatuak errepidezko eta kablezko garraioen ahalmenak autonomia erkidegoei eskuordetzeari buruzkoa; martxoaren 5eko 36/1985 Dekretua, errepidezko garraioaren gaian autonomia erkidegoaren erakunde erkideen eta Arabako Lurralde Historikoaren artean eskumenak mugatzen dituena; Diputatu nagusiaren martxoaren 5eko 881/1985 Foru Dekretua, gai berari buruzkoa.

III. 2020ko abenduaren 31n 36/2020 Errege Lege Dekretua argitaratu zen: 36/2020 Errege Lege Dekretua, abenduaren 30ekoa, zeinaren bidez presako neurriak onesten baitira Administrazio Publikoa modernizatzeko eta Berreskuratze, Eraldatze eta Erresilientzia Plana

Europako Parlamentuarena eta Kontseiluaren 241/2021 (EB) Erregelamendua betetzeko (241/2021 Erregelamendua, 2021eko otsailaren 12koa, Berreskuratze eta Erresilientzia Mekanismoa -BEM- ezartzen duena), Ministroen Kontseiluak 2021eko apirilaren 27ko bileran Espainiako Berreskuratze, Eraldaketa eta Erresilientzia Plana (BEEP) onetsi zuen. Plan horren ardatza 2021-2024 aldian ekonomia azkar suspertzeko eta eraldatzeko proiektuak abiaraztea da. Planak Europako Batzordearen ebaluazio positiboa jaso zuen 2021eko ekainaren 16an, eta Europako Kontseiluak 2021eko uztailaren 13an onetsi zuen.

BEMen gidalerroen ildotik, BEEPek honako osagai hauek dauzka, besteak beste: 1 “Hiri inguruneetan eta metropoli-aldeetan mugikortasun iraunkor, seguru eta konektatuaren talka plana”; 6 “Mugikortasun iraunkor, seguru eta konektatua”. Horren ildotik, Garraioaren Nazioko Biltzarrak 2021eko azaroaren 5ean egindako bilkuran onetsi zuen erabaki baten bidez BEEPeko 1. eta 6. osagaien arloetako inbertsio jarduerak finantzatzeko 2021 eta 2022ko ekitaldietako aurrekontu kredituak lurraldeen artean banatzeko irizpideak finkatzen dira.

Erabaki horren II. eranskinaren 5. apartatuan honako hau xedatzen da: “finantza lerro hauen onuradunak autonomia erkidegoak eta Ceuta eta Melilla hiriak dira, erabaki honen II. eranskinean azaltzen den bezala; hala ere, azken hartzaileak erakunde publikoak edo beste administrazio batzuk izan daitezke, hitzarmen bidez edo bestelako tresna juridiko baten bidez formalizatuz gero. Nolanahi ere, mekanismo egokiak ezarri beharko dira ziurtatzeko azken onuradunek, hirugarrenak izanez gero, aurreikusitako helburuak lortzen laguntzea eta adierazleen balioak zehazteko behar den informazioa ematea. Hirugarrenei finantzabideak ematea ezarritako helburuak lortzearekin lotu behar da.”

Horrez gainera, erabaki horretan C6I4-CCAA inbertsio lerroa dago. Horren helburua da autonomia erkidegoetan eta toki erakundeetan bidaiarien eta salgaien garraio zerbitzuak eta autonomia erkidegoek eta Ceuta eta Melilla hiriek beren eskumeneko salgaien eta bidaiarien errepideko edo trenbideko garraioaren arloan egiten dituzten administrazio zerbitzuak digitalizatzeko jarduketak egitea. Helburu hau BEEPeko 6. osagaiko (Mugikortasun iraunkor, seguru eta konektatua) 4. inbertsioko (Garraio iraunkor eta digitala sustatzeko programa) 15. neurrian garatzen da.

Erabakiaren III. eranskinean ezartzen denez, C6I4-CCAA inbertsio lerroaren kargura EAEn finantzatuko den jarduketa honako hau da: “Euskadiko garraio publikoa digitalizatzea”. Hitzarmen honen xedea horren barruan sartzen da, eta horrela BEEPeko eraldaketa digitala bultzatuko da.

IV. Hitzarmenean honako hauetan arautzen dena aplikatuko da: HFP 1030/2021 Agindua, irailaren 29koa, zeinaren bidez Berreskuratze, Eraldatze eta Erresilientzia Plana kudeatzeko sistema eratzen baita; HFP 1031/2021 Agindua, irailaren 29koa, zeinaren bidez ezartzen baitira Berreskuratze, Eraldatze eta Erresilientzia Planaren osagaietako neurrien zedarri eta helburuak betetzearen eta aurrekontu eta kontabilitate exekuzioaren jarraipenerako estatu, autonomia eta toki sektore publikoko erakundeek eman beharreko informazioaren prozedura eta formatua.

V. HFP/1030/2021 Aginduaren 6. artikuluan xedatzen dena betetzeko, 2022ko martxoaren 29an Eusko Jaurlaritzaren Iruzurraren kontrako Neurrien Plana onetsi zen; plan hori Eusko Jaurlaritzaren bitartez Berreskuratze eta Erresilientzia Mekanismoaren finantzabide funtsak jasotzen dituzten Euskal Autonomia Erkidegoko sektore publikoko erakundeetan eta foru eta toki sektore publikoko administrazio eta erakundeetan aplikatuko da. Gainera, plan hori, zuzenean edo egokituta, funts horiek erabiltzen edota kudeatzen dituzten beste erakunde batzuetan ere aplika liteke, beren borondatez erabakiz gero.  

VI. Halaber, Euskal Autonomia Erkidegoko 2022ko Aurrekontu Orokorrak onetsi dituen abenduaren 23ko 11/2021 Legeak xedatzen duena ere aplikatuko da, hain zuzen ere II. tituluko V. kapituluan (Berreskuratze, Eraldatze eta Erresilientzia Planarekin lotutako funtsen kudeaketa) ezartzen dena, eta Gobernu Kontseiluaren 2022ko otsailaren 8ko Erabakian (aurrekontua eta kontabilitatea gauzatzeko, eta Berreskuratze, Eraldatze eta Erresilientzia Planarekin lotutako jarduketak kudeatzeko eta horien jarraipena egiteko erabakia) ezartzen dena ere bai.

VII. Bi alderdiek ezarritako helburuak lortu nahi dituztenez gero, sinatzaileek hitzarmen hau sinatzea adosten dute urriaren 1eko 40/2015 Legeak, sektore publikoaren araubide juridikoarenak, 47. artikuluan eta hurrengoetan ezartzen duenaren itzalpean. Jarraian hitzarmenaren klausulak zehaztuko dira:


KLAUSULAK:

Lehena.- Hitzarmenaren xedea.

Hitzarmen honen xedea da arautzea zer konpromiso hartzen dituzten Euskal Autonomia Erkidegoko Administrazio Orokorrak eta Arabako Foru Aldundiak Arabako Lurralde Historikoan garraioaren arloko datu aurreratuak sortzeko klausuletan ezartzen denarekin bat etorriz.
 
Bigarrena.- Arabako Foru Aldundiaren konpromisoak.

1.- Arabako Lurralde Historikoan garraioaren arloko datu aurreratuak sortzeko proiektua idaztea.

2.- Bere kargura egitea Arabako Lurralde Historikoan garraioaren arloko datu aurreratuak sortzeko jarduketak.. Jarduketak honako hauek izango dira:

· Alavabus-eko eta eskualdeko garraioko garraio sareetako datuen GTFS fitxategiak (estatikoak) eta GTFS-RT fitxategiak (denbora errealekoak) sortzea, I. eranskinean zehazten den bezala.  
 
· Datuak NeTEx formatura (estatikoa) eta SIRI formatura (denbora errealekoak) bihurtzea.

· Garraio sareetako datuak eguneratzeko eta bihurtzeko prozesuak automatizatzea, kalitatea eta jarraitasuna ziurtatzeko eta ematen den informazioa ahalik osoena eta zehatzena izateko.

· Datuak Moveuskadi-rekin trukatzeko eredua ezartzea; ereduaren oinarria fitxategiak Arabako Foru Aldundiaren HTTP ed FTP zerbitzarian argitaratzea izan behar da, Moveuskadi plataformatik eskuratzeko moduan egon daitezen, edo Moveuskadiko FTP zerbitzarian argitaratzea.

Egin den zenbatespenaren arabera, Arabako Lurralde Historikoan garraioaren arloko datu aurreratuak sortzeko lanen guztirako kostua 193.730,00 € (BEZa sartu gabe) izango da.

3.- Honako mugarri eta helburu hauek betetzea:

· Aurreko klausulan aipatzen diren datu estatikoak eman direla frogatzea 2022ko abenduaren 31rako.

· Aurreko klausulan aipatzen diren datu dinamikoak (denbora errealekoak) eman direla frogatzea 2023ko martxoaren 1erako.

4.- Honako justifikazio txosten hauek aurkeztea egin diren gastuen bilakaera eta mugarriak eta helburuak bete direnez egiaztatzeko:
· Mugarriak eta helburuak bete direnez eta aurrekontua eta kontabilitatea gauzatu  direnez egiaztatzeko txostenak; txosten hauek hilero egingo dira, eta honako jarraipen adierazle hauek edukiko dituzte:

· Lizitazioaren aurrekontua.
· Adjudikatutako aurrekontua.
· Gauzatutako aurrekontua.
· Amaitutako proiektuen kopurua.

Txosten hauek urtero eman beharko zaizkio Euskal Autonomia Erkidegoko Administrazioari, uztailaren 10a eta urtarrilaren 10a baino lehen, organo horrek berariaz ematen dituen jarraibideak aintzat hartuta. 

· Hurrengo bederatzi hiletako aurreikuspenei buruzko txostenak, hiruhilekoka banatuta; txosten horietan aurrerapena nolakoa izango den azaldu behar da eta zenbatespenak egin behar dira. Gainera, planean ezarritakoa ez betetzeko arriskuak eta gerta litezkeen desbideratzeak zehaztu behar dira. Halaber, ezarritako helburuak eta adierazleak ez betetzeko arriskuak saihesteko prebentzio ekintzak proposatu behar dira, onetsitako egutegia kontuan hartuta eta Euskal Autonomia Erkidegoko Administrazioak ematen dituen jarraibideei jaramon eginez.

5.- Euskal Autonomia Erkidegoko Administrazioari informazioa eta kontuen berri ematea; hain zuzen ere, honako hauek egin behar ditu:
· Adierazleen inguruko informazioa aldizka eman eta argitaratu Ogasun eta Funtzio Publikoaren Ministerioak ezartzen duen bezala, Estatuko eta Batasuneko arautegiekin bat etorriz. 

· Proiektuetan eta neurrietan egiten den gastuaren inguruko informazioa aldizka eman eta argitaratu Ogasun eta Funtzio Publikoak ezartzen duen bezala, Estatuko eta Batasuneko arautegiekin bat etorriz. 

· Adierazleen inguruko auditoretza arrastoa mantendu eta dokumentazioa gorde, 2018/1046 (EB, Euratom) Erregelamenduaren 132. artikuluan ezartzen den bezala (2018/1046 Erregelamendua, Europako Parlamentuarena eta Kontseiluarena, 2018ko uztailaren 18koa, Batasunaren aurrekontu orokorrari aplikatu beharreko finantza arauei buruzkoa). 

· Neurri bat ezartzen amaitutakoan horretarako jasotako funtsak nola erabili dituen frogatzen duen kontua aurkeztu; bertan honako hauek zehaztu behar dira: 

· Hasieran ezarritako mugarriak eta helburuak (edo berrikusiak) zenbateraino bete diren. 
· Neurriaren benetako kostua, hasieran ezarritakoa edo berrikusia erreferentzia hartuta. 
· Neurriaren eta bera ezartzeko moduaren deskribapena, eta gauzatzeko aplikatu diren mekanismoak. 

· Azken justifikazio-kontua aurkeztu Arloko Biltzarraren likidaziorako, bai gastatutako diru kopuruei dagokienez, bai lortutako mugarri eta helburuei dagokienez.

6.- 2022ko martxoaren 29an onetsitako Eusko Jaurlaritzaren Iruzurraren kontrako Neurrien Planarekin bat egitea edo, bestela, horren antzeko plana edukitzea, bermatzeko eta adierazteko bere jardun esparruan funtsak aplikatu beharreko arauetan ezartzen denaren arabera erabili direla, batez ere iruzurra, eroskeria eta interes gatazkak saihesteaz, antzemateaz eta zuzentzeaz ezartzen denaren arabera. Aldundiak iruzurraren kontrako plana edukiz gero, bertan ez ezik Eusko Jaurlaritzarenean xedatzen dena ere bete beharko du.

7.- Interes gatazkarik ez dagoelako adierazpena (IGEA) aurkeztea; eredua hitzarmenaren II. eranskinean dago. Betebehar hau ezartzen zaie kudeaketa, kontrol eta ordainketa lanak egiten dituzten enplegatu publikoei eta lan horietako batzuk eskuordetuta dituzten beste eragile batzuei, bai eta funtsen onuradun pribatuei, bazkideei eta azpikontratariei ere, baldin eta beren interesen alde eta EBren finantza interesen aurka jarduten badute, interes gatazka gertatzen dela.  

8.- Ingurumenari “kalte esanguratsurik ez egitearen” printzipioa (do no significant harm - DNSH; Berreskuratze eta Erresilientzia Mekanismoa ezartzen duen Europako Parlamentuaren eta Kontseiluaren 2021eko otsailaren 12ko 2021/241 (EB) Erregelamenduan ezartzen da) eta aplikatu beharreko Europako gainerako arau guztiak betetzea. Horretarako, ingurumenari kalte esanguratsurik ez egitearen printzipioaren autoebaluazioa egin beharko da: horretarako eredua hitzarmenaren III. eranskinean dago.

9.- BEEPen etiketa berdeaz eta digitalaz ezarritakoa betetzea, Berreskuratze eta Erresilientzia Mekanismoa ezartzen duen Europako Parlamentuaren eta Kontseiluaren 2021eko otsailaren 12ko 2021/241 (EB) Erregelamenduaren VI. eta VII. eranskinetan ezartzen denarekin bat etorriz.
10.- Agerkarietan, zabalkunderako jardueretan, web orrietan eta, oro har, denetariko hedabideetan proiektua aipatzen denean, BEEPeko irudiaren eskuliburuan edo Garraio, Mugikortasun eta Hiri Agenda Ministerioak onesten duen eskuliburuan ezartzen diren baldintzak betetzea. Nolanahi ere, jarduketa BEEPeko funtsekin finantzatu dela adierazi beharko da, eta funtsak Garraio, Mugikortasun eta Hiri Agenda Ministerioak kudeatzen dituela azaroaren 17ko 38/2003 Legeak 18.4 artikuluan ezartzen duen bezala.

Halaber, finantzabideak nondik datozen aipatu beharko da, eta haien ikusgarritasuna bermatu, batez ere dirulaguntza jaso dezaketen jarduketak eta haien emaitzak sustatzen direnean; horretarako, informazio koherentea, eraginkorra eta proportziozkoa eman beharko zaie zenbait hartzaileri, besteak beste hedabideei eta herritarrei. Era berean, esparru honetan gauzatzen diren lizitazio, hitzarmen eta gainerako bitarteko juridiko guztien goiburuan eta gorputzean honako aipamen hau agertu beharko da, irailaren 29ko HFP/1030/2021 Aginduak, Berreskuratze, Eraldaketa eta Erresilientzia Plana kudeatzeko sistema eratzen duenak, 9. artikuluan ezartzen duenarekin bat etorriz: «Berreskuratze, Eraldatze eta Erresilientzia Plana (NextGenerationEU)».

11.- Euskal Autonomia Erkidegoko Administrazioak eskatzen dituen gainerako informazio eta dokumentu guztiak bidaltzea.

Hirugarrena.- Euskal Autonomia Erkidegoko Administrazioaren konpromisoak.

Euskal Autonomia Erkidegoko Administrazioak konpromisoa hartzen du Lurralde Plangintza, Etxebizitza eta Garraio Sailaren bitartez finantzatzeko eta ordaintzeko Arabako Lurralde Historikoan garraioaren arloko datu aurreratuak sortzeko jarduketen kostua, guztira 193.730,00 € gehienez, honela banatuta urteka: 

	2022
	193.730,00 €




Laugarrena.- Diruz lagundu daitezkeen kostuak.

1.- Hitzarmen honen bigarren klausulan aipatzen diren jarduketetarako inbertsioak finantzatuko dira, hain zuzen ere diruz lagundu daitezkeen kostuen % 100. Honako hauek izango dira diruz lagundu daitezkeen kostuak:

a) Kanpoko ingeniaritzak, jarraipenak eta obra zibila kontratatzeak eragiten duen kostua.
b) Ekipoak erosteko kontratuek eragiten duten kostua (ekipo teknologikoak eta informatikoak, diruz lagundu daitezkeen jarduketekin lotuak).
c) Jarduketarako baino erabiliko ez den eta erositako ekipoak erabiltzeko behar den software espezializatuaren lizentziak erosteak eragiten duen kostua.
d) Dirulaguntzaren xedea den jarduketaren barruan, horren osagai gisa, kanpoko aholkularitza kontratatzeak eragiten duen kostua. Bideragarritasun azterlanek eta xehetasun ingeniaritzakoek eragiten duten kostua diruz lagundu ahal izango da, baldin eta azterlan horiek ezinbestekoak badira jarduketa gauzatzeko. Hautatzeko eguna baino lehen egindakoen kostua ezin hautatu izango da dirulaguntzarako.
e) Lege aholkularitzako, notariotzako, aholkularitza teknikoko edo finantza aholkularitzako, kontabilitateko edo auditoretzako lanen kanpoko kontratazioek eragiten duten kostua, baldin eta lan horiek proiektuarekin lotuta badaude eta ezinbestekoak badira jarduketa prestatzeko edo egiteko, eta aurrekontuan agertzen badira.
2.- Aldiz, honako kontzeptu hauetako kostuak ez dira onartuko dirulaguntzarako:

a) Balio erantsiaren gaineko zerga.
b) Administrazio baimenak, lizentziak, abalak edota fidantzak, isunak, tasak eta zergak.
c) Administrazio kudeaketekin, kontratazioekin, kontsultekin eta izapideekin lotutako gastu guztiak, are baimenak eta lizentziak lortzeko egin behar direnak ere.
d) Eskatzaileak sinatutako aseguruak.
e) Denetariko finantza kostu guztiak.
f) Zigor zehapenekin lotutako kostuak, eta prozedura judizialen gastuak.
g) Sistema eragileen eta aplikazio ofimatikoen lizentziak.
h) Jarduketak egiteko eta mantentzeko egiten diren gastuak eta administrazioaren berezko gastuak.

Bosgarrena.- Lanen finantzaketa eta ordainketa.

1.- Ekarpenaren zenbatekoa Arabako Lurralde Historikoan garraioaren arloko datu aurreratuak sortzeko jarduketek eragiten duten kostua finantzatzeko baino ezin erabili izango du Arabako Foru Aldundiak.

2.- Dirua hitzarmen hau formalizatutakoan ordainduko da. 

Egindako gastuen bilakaera eta ezarritako mugarriak eta helburuak bete direnez egiaztatu ahal izateko, hitzarmen honen bigarren klausulan aipatzen diren justifikazio txostenak aurkeztu behar dira.

Dirulaguntzaren zenbatekoa banku transferentzia bidez ordainduko da.

3.- Erakunde onuradunak Estatuko eta Europako arautegietan estatu laguntzen bateragarritasunaz eta finantzaketa bikoitza saihesteaz ezartzen dena bete beharko du, irailaren 29ko HFP 1030/2021 Aginduak 7. artikuluan ezartzen duenarekin bat etorriz.

Europako Parlamentuaren eta Kontseiluaren 2021eko otsailaren 12ko 2021/241 (EB) Erregelamenduak, Berreskuratze eta Erresilientzia Mekanismoa ezartzen duenak, 9. artikuluan ezartzen duenaren arabera, mekanismo horren esparruan ematen den laguntza Europar Batasuneko beste programa eta tresna batzuen arabera emandakoari gehituko zaio. Berrikuntzek eta inbertsio proiektuek Batasuneko beste programa edo tresna batzuen laguntza jaso dezakete, betiere laguntzak haren kostua barne hartzen ez baditu.

Seigarrena.- Berreskuratze eta Erresilientzia Mekanismoaren esparruan ezartzen diren xedapenak betetzea.

1.- Hitzarmen hau sinatzen duten erakundeek Berreskuratze eta Erresilientzia Mekanismoari buruzko arautegi osoa bete beharko dute.

2.- Hitzarmen hau gauzatzean Garraioaren Nazioko Biltzarrak 2021eko azaroaren 5ean egindako bilkuran onetsi zuen erabakian Berreskuratze, Eraldatze eta Erresilientzia Planeko 1. osagaiaren (“Hiri inguruneetan eta metropoli-aldeetan mugikortasun iraunkor, seguru eta konektatuaren talka plana” eta 6. osagaiaren (“Mugikortasun iraunkor, seguru eta konektatua”) arloetako inbertsio jarduerak finantzatzeko aurrekontu kredituak lurraldeen artean banatzeko irizpideak bete behar dira. Erabaki hori IV. eranskinean dago. 
3.- Hitzarmen honen ondoriozko lizitazio prozeduretan, kontratazio organoek Estatuko Kontratazio Publikoaren Aholku Batzordearen 2021eko abenduaren 23ko Jarraibidean ezarritako xedapenak bete beharko dituzte (jarraibide horretan BEEPeko funtsekin finantzatzen diren kontratuen espedienteetan eta gida agirietan agertu beharreko alderdiak zehazten dira). Jarraibide hori V. eranskinean dago.

4.- Erakunde onuradunak onartu beharko du Lurralde Plangintza, Etxebizitza eta Garraio Sailak kontrol eta jarraipen jarduketak egitea funtsak nola erabili dituen argitzeko, hain zuzen ere dokumentuak egiaztatzea eta etengabeko ebaluazioa egitea, eta horrez gainera KEBen, Kontu Publikoen Euskal Auzitegiaren eta BEMen funtsen kontrola esleituta duten Estatuko eta Batasuneko organoen kontrola ere onartuko beharko du, batez ere Europako Batzordearena, Europako Kontuen Auzitegiarena, Iruzurraren Aurkako Europako Bulegoarena eta Europako Fiskaltzarena (horiek guztiek egindako jarduketei buruzko informazio zehatza eskuratu ahal izango dute).
 
Zazpigarrena.- Berreskuratze eta Erresilientzia Mekanismoaren esparruan jarraipena egitea eta informazioa ematea.

1.- Jarduketei BEEPrako ezartzen diren jarraipena eta kontrola aplikatuko zaizkie, eta EBko Berreskuratze eta Erresilientzia Mekanismoaren informazioaz eta publikotasunaz, kontrolaz, egiaztapenaz, jarraipenaz eta gainerako guztiez Estatuko arautegian eta Europar Batasunaren arautegian ezartzen diren nahitaezko betebeharrak bete beharko dira.

2.- Euskal Autonomia Erkidegoko Administrazioak betearaziko du BEEP. Hori dela-eta, hitzarmen honetan zehazten diren jarduketen gastuak egiaztatu ahal izateko agintaritza eskudunen aurrean, Arabako Foru Aldundiak eskatzen dituen informazio eta dokumentu guztiak eman beharko ditu, eta zorrotz bete beharko du aplikatu beharreko arau eta arautegi guztietan xedatzen dena.

3.- Euskal Autonomia Erkidegoko Administrazioak behar den guztia egingo du dirulaguntza jasotzen duten proiektuetan ezarritako baldintzak betearazteko. Horretarako, Arabako Foru Aldundiak behar diren dokumentuak eta informazioak eskatuko dizkie onuradunei, proiektuen garapenaren jarraipena behar bezala egiteko. Hori baldintzen agian agertu beharko da.

Zortzigarrena.- Jarduketen jarraipenerako batzordea.

1.- Jarraipen batzorde bat eratuko da. Lau kide ariko dira bertan, bi Lurralde Plangintza, Etxebizitza eta Garraio Sailaren ordezkari gisa eta beste bi Arabako Foru Aldundiaren ordezkari gisa. Hitzarmena sinatzen duen alderdi bakoitzak bere ordezkariak izendatuko ditu. Honako egiteko hauek edukiko dituzte:

a) Hitzarmen honetan ezartzen diren jarduketen jarraipena egitea, behar bezala egiten direnez egiaztatzeko, elkarri informazioa emateko eta bakoitzaren konpromisoak behar bezala betetzeko irizpideak eta modua finkatzea.
b) Kasu bakoitzean behar diren izapideen arintasuna oztopatzen duten eragozpenak kentzen laguntzea.
c) Hitzarmen honetan adosten diren jarduketak egiten direla bermatzeko behar diren neurriak aztertzea eta proposatzea.
d) Hitzarmena interpretatzean eta betearaztean sortzen diren arazoak konpontzea.

2.- Hitzarmen hau indarrean den bitartean, alderdietako edozeinek proposatuta, batzordeak bilera egingo du jarduketak behar bezala gauzatzeko beharrezkoa den guztietan. Erabakiak bilkurako gehiengoz hartuko dira, eta ezinbestekoa izango da gutxienez alderdi bakoitzaren ordezkarien ehuneko berrogeita hamar egotea.

3.- Hitzarmen honetan jarraipen batzordeaz berariaz ezartzen ez den guztirako Sektore Publikoaren Araubide Juridikoaren urriaren 1eko 40/2015 Legearen atariko tituluaren II. kapituluaren 3. atalean ezartzen den kide anitzeko organoen araubidea aplikatuko da.

Bederatzigarrena.- Hitzarmenaren araubidea eta interpretazioa.

1.- Hitzarmen hau administratiboa da. Beraren interpretazioan eta garapenean hitzarmenei buruzko ordenamendu juridikoa aplikatuko da.

2.- Hitzarmen honen interpretazioan edo beraren betearazpenean sortzen diren arazoak jarraipen batzordeak konponduko ditu aurreko klausulan azaldutakoarekin bat etorriz. Ezinezkoa bada, arazoak administrazioarekiko auzien ordena jurisdikzionalean aztertuko dira hamabigarren klausula ezartzen den bezala.

Hamargarrena.- Iraupena eta azkentzea.

1.- Hitzarmen hau sinatzen den egunean jarriko da indarrean, eta 24 hilabete iraupena izango du, Sektore Publikoaren Araubide Juridikoaren urriaren 1eko 40/2015 Legearen 49. artikuluaren 1.h) paragrafoan ezarritakoaren arabera.

2.- Hitzarmena amaitzeko aurreikusitako aldia bukatu aurretik sinatzaileek aho batez erabaki ahal izango dute hitzarmena luzatzea (bi urte gehienez) edo azkentzea.

3.- Hitzarmen hau beraren xede diren jarduketak betetzeagatik edo hitzarmena suntsiarazteko arrazoietako bat gertatzeagatik azkenduko, Sektore Publikoaren Araubide Juridikoaren urriaren 1eko 40/2015 Legearen 51. artikuluaren 2. apartatuan ezartzen denarekin bat etorriz.

4.- Alderdiren batek ez baditu betetzen bere gain hartutako konpromisoak, besteak ahalmena izango du hitzarmena suntsitzeko eskatzeko. 

Hamaikagarrena.- Dirua itzultzea eta erantzukizuna.

1.- Arabako Foru Aldundiak ez baditu betetzen hitzarmen ezarritako betebehar guztiak, batez ere ez baditu egiaztatzen dirulaguntzarako onartzen diren gastuak, jasotako diru guztia itzultzeko prozedura hasi ahal izango da, akatsa zuzendu ezean, eta dirulaguntza ordaindu denetik sortutako berandutze interesak eskatu ahal izango dira, azaroaren 17ko 38/2003 Legean eta dirulaguntzen kontrolari buruzko gainerako arauetan ezartzen denarekin bat etorriz.

2.- EAEko, Estatuko edo Europar Batasuneko kontrol agintaritzaren lanetan egiaztatzen bada Arabako Foru Aldundiak ez duela bete hitzarmenean ezarritako zerbait eta horren ondorioz funtsen itzulkina murrizten bada, erantzukizuna Arabako Foru Aldundiak edukiko du, azaroaren 17ko 38/2003 Legeak 7. artikuluan ezartzen duena aplikatuz.



Hamabigarrena.- Hitzarmena aldatzea.

Hitzarmen hau sinatzaileek aho batez adostuz gero aldatu ahal izango da. Horretarako, aldaketa agiria izapidetu eta sinatu beharko da.


Hamahirugarrena.- Araubide juridikoa.

1.- Hitzarmen honi Espainiako barne-ordenamendu juridikoan ezarritako xedapenak aplikatuko zaizkio, batez ere Sektore Publikoaren Araubide Juridikoaren urriaren 1eko 40/2015 Legean ezartzen direnak.

2.- Horrez gainera, honako hauetan ezartzen dena ere bete beharko da: BEMen arautegia; Erabakia, azaroaren 5ekoa, Garraioaren Nazioko Biltzarrarena, BEEPeko 1. eta 6. osagaien arloetako inbertsio jarduerak finantzatzeko 2021 eta 2022ko ekitaldietako aurrekontu kredituak lurraldeen artean banatzeko irizpideak finkatzen dituena; 36/2020 Errege Lege Dekretua, abenduaren 30ekoa, zeinaren bidez presako neurriak onesten baitira Administrazio Publikoa modernizatzeko eta Berreskuratze, Eraldatze eta Erresilientzia Plana betearazteko; 2021/241 (EB) Erregelamendua, 2021eko otsailaren 12koa, Europako Parlamentuaren eta Kontseiluarena, Berreskuratze eta Erresilientzia Mekanismoa ezartzen duena; HFP/1030/2021 Agindua, irailaren 29koa, Berreskuratze, Eraldatze eta Erresilientzia Plana kudeatzeko sistema eratzen duena; HFP 1031/2021 Agindua, irailaren 29koa, zeinaren bidez ezartzen baitira Berreskuratze, Eraldatze eta Erresilientzia Planaren osagaietako neurrien zedarri eta helburuak betetzearen eta aurrekontu eta kontabilitate exekuzioaren jarraipenerako estatu, autonomia eta toki sektore publikoko erakundeek eman beharreko informazioaren prozedura eta formatua; 11/2021 Legea, abenduaren 23koa, Euskal Autonomia Erkidegoko 2022. urteko Aurrekontu Orokorrak onartzen dituena. II. titulua, V. kapitulua Suspertze, Transformazio eta Erresilientzia Planari lotutako funtsak kudeatzea; Erabakia, otsailaren 8koa, Gobernu Kontseiluarena, aurrekontua eta kontabilitatea gauzatzeko, eta Berreskuratze, Eraldatze eta Erresilientzia Planarekin lotutako jarduketak kudeatzeko eta horien jarraipena egitekoa. 

3.- Hitzarmen hau garatzen eta gauzatzen den bitartean alderdien artean sortzen diren auziak, dokumentu honen zortzigarren klausulan ezarritako jarraipen batzordean ezin ebatzi daitezkeenak, administrazioarekiko auzietarako jurisdikzioaren menpean jarriko dira, Administrazioarekiko Auzietarako Jurisdikzioa arautzen duen uztailaren 13ko 29/1998 Legeak xedatzen duenarekin bat etorriz. 


Eta azaldutakoarekin ados daudela adierazteko, egintzan izan diren alderdiek hitzarmenaren bi ale sinatu dituzte, lehen adierazi diren lekuan eta egunean.

